
 
 
 

Äntwert vum Minister fir Energie, Claude Turmes, op d’parlamentaresch Fro n°8168 vum 19. Juli 2023 
vum éierewäerten Deputéierten André Bauler iwwert “Raccordement au réseau de distribution de gaz 

naturel’’ 

 
Esou ewéi den Artikel 80 vum Chambersreglement et virgesäit, bieden ech Iech, dës parlamentaresch Fro 
un den Här Minister fir Energie weiderzeleeden: 
 
„De Klimawandel an de Krich an der Ukrain hunn dozou gefouert, datt déi energeetesch Transitioun méi 
séier wéi geplangt muss ëmgesat ginn. Et war scho méi laang geplangt fir lues a lues aus de fossillen 
Energien erauszeklammen an alternativ Energiequellen ze notzen. Dozou gehéiert de Stroum an als 
Instrument d'Wärmepompel. Ab 1. Januar 2023 mussen och all Neibauten dem energeetesche Standard 
A+ entspriechen. 
Duerch dës Decisiounen kënnen awer elo speziell Situatiounen entstoen, déi dozou féieren, datt 
Investitiounen an d'Gasnetz, déi och nach um Terrain realiséiert goufen, well se viru Jore geplangt a 
virgeschriwwe waren, sech net méi notze loossen. 
Sou ass mir z.B. zu Ouere komm, datt e fuschneit Lotissement (PAP), wou d'Prozeduren iwwer 15 Joer 
gedauert hunn, bis datt et endlech fäerdeggestallt konnt ginn, net méi däerf un de Gas-Reseau ugeschloss 
ginn, obwuel dëst awer expressis verbis bei der Planung virgeschriwwe gi war. 
Elo muss all nei Wunneng mat enger Wärmepompel équipéiert ginn, obwuel d’Pläng absolut net dono 
ausgeluecht gi waren. 
An deem Kader wollt ech dem Här Minister fir Energie folgend Froe stellen: 
 
⁃ No wat fir eng Bestëmmungen ass et verbueden, fir dëse fäerdege PAP, deen noweislech virum 1. Januar 
finaliséiert gouf, un de Gas-Reseau unzeschléissen? 
⁃ Ass et net méiglech fir an dësem spezifesche Fall eng Iwwergangsléisung ze fannen, wou de Gas nach 
eng Zäit genotzt ka ginn? 
⁃ Ginn et nach iwwer Land änlech Situatiounen, wou e fäerdegt Lotissement net méi un de Gas däerf 
ugeschloss ginn?“ 
 
 
Mam “Règlement grand-ducal du 9 juin 2021 concernant la performance énergétique des bâtiments” 
(Energiepass-RGD) ass, nieft verschidden aneren Upassungen am Sënn vun der Dekarboniséierung vun den 
nei gebaute Gebaier eng Ännerung vun der Referenztechnologie fir den Heizungssystem agefouert ginn, dat 
heescht de Gas-Brennwäert-Kessel ass duerch eng Loft-/Waasser-Wärmepompel ersat ginn. Dës Ännerung 
bedeit konkret, dass bei der Berechnung vum Energiepass fir een neit Gebai, dëst mat enger Gasheizung 
d’Ufuerderungen betreffend d’Primärenergie, déi duerch eng Wärmepompel als Referenz vergi sinn, 
praktesch net méi kann erreechen an deemno eng Wärmepompel fir all neit Gebai d’Standardléisung ass. 
Dës Ännerung ass fir all Baugeneemegung déi säit dem 1.01.2023 fir ee Wunngebai erdeelt gëtt a Kraaft. 
Bei Baugeneemegungen, déi bis den 31.12.2022 erdeelt goufen, konnt een neit Wunngebai nach mat enger 
Gasheizung gerechent an equipéiert ginn. Et sief drop higewisen, dass dës Iwwergangsphas vun 
annerhallwem Joer, also vum a Kraaft triede vum Energiepass-RGD den 9. Juni 2021 bis zum 1. Januar 2023, 

extra esou laang gewielt gouf, fir et dem Secteur ze erlaben sech op déi nei Ufuerderungen anzestellen an 
d’Gebaier entspriechend kënnen ze plangen. 
Ob een neit Wunngebai kann un de Gasreseau ugeschloss ginn oder net, ass onofhängeg vum Gasreseau 
selwer a vum PAP, mee hänkt dovunner of, wéini d’Baugeneemegung fir dat betreffend Gebai erstallt ginn 
ass (virum oder ab dem 1.01.2023). 
Dës Ännerung vun der Referenztechnologie op eng Wärmepompel ass mat dee wichtegste Schrëtt fir dass 
all Neibau vun engem Gebai esou gebaut gëtt, dass net méi op fossil Energien zeréckgegraff gëtt an dëst ass 
ee ganz weesentleche Bausteen fir d’Dekarboniséierung vun de Gebaier zu Lëtzebuerg am Kader vum 
nationalen Energie- a Klimaplang an am Kader vun den europäeschen Ziler fir d’Reduktioun vun den 
Zäregaser an d’Energieeffizienz. 
D’Idee fir d’Referenztechnologie vun enger Gasheizung op eng Wärmepompel fir Neibauten ëmzestellen ass 
bei engem Event mam Secteur schonn den 10. Dezember 2018 eng éischte Kéier presentéiert ginn an dunn 
am Kader vun der Ufro fir d’Avis’en zum Projet zum Energiepass-RGD den 29. Juni 2020 och offiziell 
kommunizéiert ginn. 
 
Bei engem Neibau vun engem Wunngebai ass et haut scho Standard fir eng Wärmepompel anzesetzen an 
et mécht wierklech kee Sënn an ass och aus technescher Siicht net néideg fir eng Iwwergangsléisung op 
Basis vun engem fossille Brennstoff wéi dem Gas virzegesinn. 
 
Wéi scho virdrun erkläert ass et net explizitt verbueden an engem Lotissement ee Gasreseau virzegesinn, 
mee doduerch, dass d’Referenztechnolgie fir den Heizungssystem zanter dem 1.1.2023 d’Wärmepompel 
ass an et doduerch rechneresch quasi net méiglech méi ass mat enger Gasheizung de verlangte Standard 
aus dem Energiepass Reglement ze erfëllen, wäerten och keng Gasheizunge méi an neie Wunngebaier 
installéiert ginn. Doduerch besteet och kee wirtschaftlechen Interêt méi fir weiderhi Gasreseauen an neie 
Lotissementer virzegesinn. 
 
 

 

 

Lëtzebuerg, de 4. August 2023 
(s.) Claude Turmes 

     Minister fir Energie 


	8168.pdf
	qp_8168_19-07-2023_réponse_2159503.pdf



